
Afdeling A 

 

1. Biografie  

Lize Albertyn-du Toit is gebore op Bethal in Mpumalanga en het aan Hoërskool Hoogenhout 

gematrikuleer. Ná skool het sy haar BA-graad aan die Universiteit van Pretoria voltooi met 

Volkekunde en Sielkunde as haar hoofvakke. Daarna het sy haar honneursgraad (BEd. Psig.) 

in opvoedkundige sielkunde voltooi. Sy het ook ’n spesialiseringsdiploma (DSRO) in 

leerprobleme aan die Universiteit van Stellenbosch gedoen. Tans is sy ’n remediërende 

onderwyser by Riebeeck Vallei Spesiale Skool. Sy is ook ’n ywerige voëlkyker en stap graag. 

Lize is getroud met ’n boer van Riebeek-Wes en het twee seuns wat aan die 

Universiteit van Stellenbosch studeer. Toe haar kinders klein was, het sy graag vir hulle 

stories gelees en self plaasstories vir hulle geskryf. Die skryfgogga het toe reeds gebyt; 

daarom het sy later vir ’n skryfkursus by Rachelle Greeff ingeskryf. Die kinders van 

Spookwerwe was aanvanklik ’n kortverhaal wat sy gedurende die tyd by die skryfskool 

geskryf het. Sy het die kortverhaal afgestof en verwerk in ’n volwaardige debuutroman. 

Oor Die kinders van Spookwerwe sê sy: “Hoe meer ek met mense in die Karoo 

gesels het, hoe meer het ek gekry waarna ek soek, tuis gevoel met dit wat ek sou sê; naamlik 

die lewe van eenvoud en tevredenheid, stilte en tydsaamheid. Daardie wegstaan van die 

gejaag. Later het die storie vanself Swartland toe geswaai. Ek het gehoor hoe Hennerik 

planne beraam vir hulle krisis en het agter sy planne aangeskryf.” 

2. Pre-lees 

 

2.1 Inleiding tot die studie van die roman: Die kinders van Spookwerwe 

’n Roman is ’n langer geskrewe prosastuk wat in hoofstukke verdeel word. Die roman word 

geskryf om gelees te word. Die verteller bied die verhaal aan deur fiktiewe karakters te 

gebruik en die verhaal op ’n spesifieke tyd en ruimte te laat afspeel. Die belangrikste 

elemente van ’n roman is intrige, karakterbeelding, milieu en konflik.  

 

2.2 Opsomming van die intrige 

Die kinders van Spookwerwe speel af in die sewentigerjare. Milano, die oudste seun van 

Mieta en Hennerik Kaliempie, is elf jaar oud en woon saam met sy ouers en die tweeling, 

Gysie en Grietjie, op die plaas Spookwerwe in die Bo-Karoo. Hulle leef ’n eenvoudige, maar 

gelukkige lewe. Hennerik en sy buurman, Geelsuiker, boer vir Ben Human, die plaaseienaar 

wat in die Kaap woonagtig is. Hulle ry daagliks die skape se suipplekke na, hou die lyndrade 

in stand, plant groente en lei die vrugteboord nat. Elke maand kry hulle ’n slagskaap en hulle 

gebruik ook die vrugte en groente van die plaasopstal.  

Net na die Kersfees van 1974 word die agt maande oue tweeling deur ’n pofadder 

gepik en sterf hulle kort daarna. Die dood van die tweeling is vir Mieta ’n traumatiese 

ervaring. Dit wil aanvanklik voorkom asof sy voortgaan met haar lewe en haar alledaagse 

take verrig, maar wanneer sy alleen is, treur sy. Sy was die tweeling se babaklere en hou 

daaraan vas soos ’n kleinood.  

Milano is ’n skrander leerling en lees graag. Toe Juffrou Meintjies eendag 

onverwags by die Kaliempies se huis opdaag en hulle meedeel dat die plaasskool sy deure 

finaal gaan toemaak, staar ’n tweede krisis die gesin in die gesig. Sy doen ’n beroep op 

Milano se ouers om toe te sien dat hy sy skoolloopbaan voltooi.  

Mieta wil nie toelaat dat haar seun in die dorp loseer nie en is bereid om saam met 

hom in ’n sinkkamer te woon ten spyte van moeilike omstandighede. Hennerik dink nie dat 

dit ’n goeie opsie is nie en nader sy neef, Toontjies, in Riebeek-Wes vir ’n moontlike werk op 

die plaas Tweefontein. Mieta skop aanvanklik teë, maar stem later in om te trek. 

Op Tweefontein gaan Milano skool by Witvlei Primêr. Toe Milano een winter 

longontsteking opdoen, word daar gevrees vir sy lewe, maar onder die sorg van die 

Tygerberg-hospitaal se personeel herstel hy volkome. Hennerik vind uit dat dit harder werk is 

om op die wynplaas te werk as op ’n skaapplaas. 

 Klaas Mentoor, ofte wel Klaas Vuis, is die Kaliempies se buurman wat hom veral 

teen maandeindes aan drank vergryp en sy vrou, Vytjie, en dogter, Geraldine, mishandel. 

Geraldine raak bevriend met Milano en hy raak heimlik verlief op haar. Sy raak later verlief 

op Fredwell wat vir haar in die dorp by haar losieshuis gaan kuier en ook in die geheim 

ontmoet as haar pa nie tuis is nie. 

Mieta tree tussenbeide toe daar een nag ’n kabaal by die bure losbreek en 

konfronteer vir Klaas. Sy vind sy vrou en dogter papgeslaan en vasgemaak aan ’n bed en 

bevry hulle. Vytjie het breinskade opgedoen en Geraldine moet die skool verlaat om na haar 

ma om te sien. Wanneer dit later blyk dat Geraldine swanger is, wonder almal wie die pa is. 

Fredwell sê ten aanhore van die inwoners van Tweefontein dat Milano die pa is. Geraldine 

ontken dit nie en weier om oor die vader van haar ongebore baba te praat. 

Na die baba se geboorte laat sy haar voor die voordeur van die Kaliempies saam met 

’n brief wat die vader van die baba bekend maak.  

 

2.3 Die struktuur van die roman 

Die inleiding is die begin van die roman. Die leser neem kennis van die karakters en die 

milieu (tyd en ruimte) waarteen die verhaal afspeel. Die motoriese moment is die oomblik 

wanneer die lewens van die karakters op die een of ander manier gekompliseer word. In 

hierdie roman is dit die dood van die tweeling, Gysie en Grietjie.  

Hierdie oomblik lei tot die verwikkeling. Die leser neem verder kennis van die 

Kaliempies se bestaan op Spookwerwe. Dan volg ’n wending: Die Kaliempies moet trek na 

Tweefontein om te verseker dat Milano sy skoolloopbaan voltooi. In die verwikkelingsfase is 

daar konflik wat die spanning verhoog.  

Die verhoogde spanningslyn word al hewiger. Wanneer Milano longontsteking 

opdoen, word daar gevrees vir sy lewe. Milano raak verlief op Geraldine, maar sy kry ’n 

ander kêrel en hy voel verwerp. Die krisis in die roman ontstaan wanneer dit rugbaar word 

dat Geraldine swanger is en gerugte in omloop is dat Milano die vader van die ongebore baba 

is. Soms lei die krisis tot ’n verdere krisis, wat verdere spanning skep. 

Die klimaks of hoogtepunt is die finale onvermydelike krisis. Almal is geskok toe 

die Mentoors se huis onverklaarbaar begin brand. Geraldine se ouers verkool in die huis, 

maar sy verklaar dat sy in die buitetoilet was en nie haar ouers kon red nie.  

Tydens die ontknoping (afloop) word al die vrae beantwoord en geheime blootgelê. 

Mieta vind Geraldine se pasgebore baba by haar voordeur en ’n brief wat verklaar wie die 

vader van die baba is. Die roman het ’n gelukkige einde omdat Mieta die baba as ’n geskenk 

sien en bereid is om die baba soos haar eie groot te maak. 

 

2.4 Tyd 

 

Verteltyd  

Verteltyd dui op die hoeveelheid bladsye waaruit die roman bestaan. Die kinders van 

Spookwerwe se verteltyd is 338 bladsye. Tot op bladsy 200 is die ruimte waarteen die verhaal 

afspeel die Bo-Karoo. Die res van die verteltyd speel af in die Swartland op die plaas 

Tweefontein, in die omgewing van Riebeek-Wes. 

 

Vertelde tyd  

Die vertelde tyd van Die kinders van Spookwerwe is ongeveer vyf jaar en agt maande. Die 

verhaal begin net na die Kersfees van 1973. Milano Kaliempie is op daardie stadium elf jaar 

oud en sal die volgende jaar in standerd 3 (vandag graad 5) wees. Die verteltyd speel in twee 

ruimtes af, naamlik die plaas Spookwerwe in die Bo-Karoo (Desember 1973 tot November 

1975) en in die Swartland (November 1975 tot 23 Augustus 1979). Die wel en wee van die 

Kaliempies, wat plaasarbeiders is vir wit boere in die apartheidsjare, word in chronologiese 

volgorde vertel. 

 

2.5 Titel  

Die titel, Die kinders van Spookwerwe, beklemtoon ’n spesifieke plek – die plaas 

Spookwerwe geleë in die Bo-Karoo. Om die titel te verstaan is dit noodsaaklik om die hele 

roman in oënskou te neem. Die “kinders” waarna die titel verwys, is Gysie en Grietjie, die 

tweeling van Mieta Kaliempie, sowel as Milano, haar oudste seun. Die tweeling was ’n skrale 

agt maande oud toe hulle deur ’n pofadder gepik en kort daarna oorlede is. Die tweeling word 

onder ’n kameeldoringboom op Spookwerwe begrawe.  

Mieta pak die graffie uit met wit kwartsklippe en besoek die graf gereeld. Wanneer 

die gesin noodgedwonge moet verhuis, is dit vir Mieta baie moeilik om weg te gaan. Op die 

aand voor hulle verhuising sê Mieta: “Ja, Spookwerwe. Die naam pas jou goed. En al julle 

spoke, julle is vanaand my getuies wat ek hier agterlaat. Mieta is nie iemand wat haar kuikens 

vir die katte los nie. Ek gaan nie heeltemal hier weg nie.” (p. 196) 

Op Tweefontein dink sy aan die graf van haar kinders wat sy moes agterlaat. Die 

twee oortjiesuile (p. 73) wat Mieta een aand op Spookwerwe by die tweeling se graf gesien 

het, bring ’n magiese betowering omdat Mieta dit as ’n teenwoordigheid van Gysie en 

Grietjie ervaar. Jare later, helder oordag, het Mieta ’n soortgelyke ervaring wanneer sy op 

Tweefontein weer twee uile naby ’n akkerboom gewaar (p. 271) en weet sy staan op “heilige 

grond”. 

Milano is Mieta se enigste “vlaktekuiken” en sy stort al haar liefde op hom na die 

tweeling se dood. Ter wille van Milano se opvoeding stem sy in tot die verhuising na 

Tweefontein, maar glo dat hulle sal terugkeer na Spookwerwe. Sy is oorbeskermd oor Milano 

omdat sy vrees dat sy hom ook aan die dood sal afstaan. Sy vrees vir sy lewe toe hy 

longontsteking opdoen.  

Milano Kaliempie is ’n natuurkind. Op Spookwerwe leer hy die natuur ken met 

behulp van Geelsuiker. Wanneer hulle verhuis, sit hy voorwerpe wat hy op die plaas optel in 

sy “onthou-stroopblik” (p. 328). Met die dassievelle wat Geelsuiker vir hom gegee het, maak 

Mieta vir hom ’n karos. Die karos wat hy saamneem na hul nuwe woning verteenwoordig die 

Karoo.  

’n Onaangename ervaring op sy sestiende verjaarsdag veroorsaak innerlike konflik 

by Milano en hy hunker terug na die Karoo. Op bladsy 328 sê hy: “Ek wil terug Spookwerwe 

toe, Ma. Dis glad nie lekker hier nie.” 

 

2.6 Tema  

Die tema is die sentrale gedagte wat die verteller by die leser wil tuisbring. Die sentrale tema 

van Die kinders van Spookwerwe is verlies. Baie van die karakters verloor iets wat vir hulle 

kosbaar was. Die karakters staan magteloos teen die teëspoed wat hulle tref. Mieta verloor 

haar tweeling toe hulle deur ’n pofadder doodgepik word. Milano verloor sy hond, Riem, wat 

versuip na die storm. Die Kaliempies verloor hulle rustige bestaan en die plaasdiere waarvoor 

hulle so lief was op Spookwerwe. Geelsuiker het sy vrou en sy kinders verloor. Geraldine 

verloor haar onskuld. Milano verloor die vriendskap van Geraldine.  

Vrees vir die dood is ook ’n belangrike tema wat met die sentrale tema van die 

roman verband hou. Daar word gevrees dat Hankies weens komplikasies sal doodbloei na die 

bevalling. Mieta is bang dat Milano sal doodgaan as gevolg van die longontsteking wat hy 

opgedoen het. Geraldine vrees vir haar lewe wanneer haar pa dronk raak en hulle mishandel.  

Wanneer ’n sekere item of gedagte herhaaldelik in ’n roman voorkom, word dit ’n 

deurlopende (herhalende) motief genoem. Hierdie motief het meestal ’n spesifieke funksie en 

dra by tot die ontsluiting van die verhaal.  




